
... non entia enim licet quodammodo levibusque hominibus facilius atque 
incuriosius verbis reddere quam entia, verumtamen pio diligentique rerum scriptori 
plane aliter res se habet: nihit tantum repugnat ne verbis illustretur, at nihil adeo 
necesse est ante hominum oculos proponere ut certas quasdam res, quas esse 
neque demonstrari neque probari potest, quae contra eo ipso, quod pii diligentesque 
viri illas quasi ut entia tractant, enti nascendique facultati paululum appropinquant.

Albertus Secundus3 tract, de cristall. spirit ed Clangor et Collof. lib. I, cap. 28*

იოზეფ კნეხტის4 ხელნაწერის თარგმანი:
...დაე, თავქარიან ადამიანებს ეგონოთ, თითქოს არარსებულ საგნებსა და 

მოვლენებს შეიძლება არსებულზე უფრო უპასუხისმგებლოდ მოვეკიდოთ 
და ადვილად მოვარგოთ გარკვეული სიტყვები, მაგრამ მოკრძალებული და 
კეთილსინდისიერი ჟამთააღმწერელი საპირისპირო აზრისაა და ფიქრობს, 
რომ ყველაზე მეტად სწორედ ის საგნები და მოვლენები შემოიძარცვავენ 
ხოლმე თავიანთ მნიშვნელობას და საჭიროებენ ადამიანთა სამსჯავროს წინაშე 
წარმოჩენას, რომელთა არსებობის შესახებ მტკიცებულება და ვარაუდი არ 
გაგვაჩნია; მაგრამ სწორედ იმის წყალობით, რომ მოკრძალებული და კეთილსი-
ნდისიერი ადამიანები მათ არსებობას გარკვეულწილად აღიარებენ, ეს საგნები 
და მოვლენები ერთი ნაბიჯით მაინც უახლოვდებიან საკუთარი დაბადებისა 
და არსებობის შესაძლებლობას.

* * *

ამ წიგნის მიზანია, შთამომავლობას შემოუნახოს დიდი ძალისხმევის 
შედეგად მოძიებული ის მწირი ბიოგრაფიული ფაქტები, რომლებიც იმ იოზეფ 
კნეხტის ცხოვრებას ეხება, რიოში მარგალიტებით თამაშის არქივებში Ludi 
Magister** იოზეფუს III-ის5 სახელით რომ მოიხსენიება. ცხადია, ამ დროს თვალს 

*	 ალბერტუს მეორე, ტრაქტ. სულის კრისტალ. შესახებ. გამომც. კლანგორი და კოლოფი, 
წიგნი I, თავი 28. (ლათ.)

**	თამაშის მაგისტრი (ლათ.). – თამაშის ოსტატი, სკოლის მასწავლებელი (ლათ. ludus ნიშნავს 
როგორც „თამაშს“, ასევე „სკოლას“) (შენიშვნები აქაც და შემდგომაც მთარგმნელისაა.)

ვერ დავხუჭავთ იმ ფაქტზე, რომ ჩვენი ეს მცდელობა გარკვეულწილად უპი-
რისპირდება კასტალიაში გაბატონებული სულიერი ცხოვრების კანონებსა და 
ადათ-წესებს, ან, შესაძლოა, მხოლოდ ტოვებს ასეთ შთაბეჭდილებას.

ინდივიდუალური თვისებების უგულებელყოფა და ცალკეული პიროვნე-
ბის რაც შეიძლება სრულად ჩართვა აღმზრდელობითი დაწესებულებების და 
სამეცნიერო სფეროს იერარქიაში ხომ ჩვენი სულიერი ცხოვრების ერთ-ერთ 
უმაღლეს პრინციპს წარმოადგენს! მაგრამ ეს პრინციპი ხანგრძლივი დროის 
განმავლობაში ტრადიციულად ისე ფართოდ ინერგებოდა, რომ დღეს ძალიან 
ჭირს, ზოგ შემთხვევაში კი სრულიად შეუძლებელია ბიოგრაფიული და ფსი-
ქოლოგიური დეტალების მოძიება იმ ცალკეული პიროვნებების ცხოვრებაში, 
ჭეშმარიტი ერთგულებით რომ ემსახურებოდნენ იერარქიას, თუმცა ძალიან 
ხშირად მათი ვინაობის დადგენაც კი ვერ ხერხდება. ამის მიზეზი ალბათ პრო-
ვინციაში გამეფებული სულიერი ცხოვრების იერარქიული ორგანიზაცია უნდა 
იყოს, რომელსაც თავის იდეალად ანონიმურობა დაუსახავს და ცდილობს, რაც 
შეიძლება მეტად მიუახლოვდეს იდეალს.

მიუხედავად ამისა, ჩვენ მაინც არ ავიღეთ ხელი მცდელობაზე, დაგვედ-
გინა თამაშის მაგისტრის, იოზეფუს III-ის ცხოვრების ზოგიერთი დეტალი 
და, თუნდაც მინიშნებით, აღგვეწერა მისი პიროვნება. მაგრამ ამ დროს მისი 
პიროვნების განდიდება ან არსებულ ადათ-წესებთან დაპირისპირება არ გვი-
ფიქრია და ჩვენს მიზანს მხოლოდ ჭეშმარიტების დადგენა და მეცნიერების 
სამსახური წარმოადგენდა. ძველთაგანვე ცნობილია, რომ, რაც უფრო შეური-
გებლად ვიცავთ ხოლმე ამა თუ იმ თეზისს, მით უფრო დაჟინებით მოუხმობს 
იგი თავის ანტითეზისს. რა თქმა უნდა, ვიზიარებთ და პატივს ვცემთ თვალსაზ-
რისს, რომელიც საფუძვლად უდევს აღმზრდელობითი კოლეგიებისა და ჩვენი 
სულიერი ცხოვრების ანონიმურობას, მაგრამ ერთხელ მაინც თუ შევავლებთ 
თვალს სწორედ ამ სულიერი ცხოვრების წინა ისტორიას, კერძოდ, რიოში 
მარგალიტებით თამაშის განვითარებას, აუცილებლად დავინახავთ, რომ ამ 
განვითარების ყოველი ფაზა, მისი სრულყოფა, თუ მასში მომხდარი ნებისმი-
ერი პროგრესული ან კონსერვატიული ცვლილებები, მართალია, პირდაპირ 
არ მიანიშნებენ მისი ერთადერთი, კონკრეტული ავტორის ვინაობაზე, მაგრამ 
მისი სახე სწორედ იმ პიროვნებაში გაცხადდება, რომლის მიერ განხორციე-
ლებული ცვლილებები ამ თამაშის გარდაქმნისა და მისი სრულყოფილების 
მიზეზი გახდა.

რა თქმა უნდა, პიროვნების ჩვენეული გაგება, ცოტა არ იყოს, ამაღლებუ-
ლად ჟღერს და, ცხადია, განსხვავდება გარდასულ დროებათა ბიოგრაფებისა 
და ჟამთააღმწერლების თვალსაზრისთაგან, რადგან მათ სწორედ იმ ავტორთა 
ბიოგრაფიები აინტერესებდათ, სხვებისგან თავიანთი დაუდეგარი და უჩვეულო 

ხასიათით რომ გამოირჩეოდნენ და ხშირად პათოლოგიურ თვისებებსაც ავლე-
ნდნენ. დღეს კი მნიშვნელოვან პიროვნებებზე მხოლოდ მაშინ ვლაპარაკობთ, 
როდესაც საქმე ეხება ადამიანს, რომელიც თავის გამოჩენაზე არ ფიქრობს, 
უცნაური ქცევით არ გამოირჩევა, ჩართულია საზოგადოებრივ ცხოვრებაში 
და ცდილობს, რაც შეიძლება სრულყოფილად ემსახუროს ზეპიროვნულობის 
იდეალს.

კარგად თუ დავაკვირდებით, დავინახავთ, რომ ამ იდეალს უკვე ანტიკურ 
ხანაში იცნობდნენ. მაგალითად, ძველ ჩინეთში გავრცელებული „ბრძენი“, 
„სრულქმნილი“ ადამიანის სურათხატი ან სოკრატესეული მოძღვრების „სათ-
ნოების“ ცნება6, დიდად არ განსხვავდება ჩვენი დღევანდელი იდეალისაგან. 
ზოგიერთი დიდი სულიერი ორგანიზაცია, როგორიცაა, მაგალითად, რომაული 
ეკლესია7, თავისი ძლევამოსილების ეპოქებში იცნობდა ამ პრინციპებს და 
სწორედ ამიტომ, ზოგიერთ იმდროინდელ გამოჩენილ პიროვნებას, როგორი-
ცაა, მაგალითად, წმინდა თომა აკვინელი8, ადრეული ბერძნული ქანდაკებების 
მსგავსად, ადამიანთა ტიპების9 კლასიკურ წარმომადგენლად უფრო აღვიქვამთ, 
ვიდრე ცალკეულ პიროვნებად.

სულიერი ცხოვრების რეფორმაციის წინა პერიოდში, რომელიც მე-20 საუ-
კუნეში დაიწყო და რომლის მემკვიდრეებიც ჩვენ ვართ, ეს ძველი, შეურყვნე-
ლი იდეალი აშკარად ნელ-ნელა დავიწყებას მიეცა. გაოცებას ვერ ვმალავთ, 
როდესაც იმდროინდელ ბიოგრაფიებში აღწერილია, რამდენი და-ძმა10 ჰყა-
ვდა გმირს, რა სულიერი ჭრილობები დაუტოვა მას სიყრმის წლებმა, მერე კი 
როგორ დაუდგა სიმწიფის ხანა და როგორ დაიწყო ბრძოლა აღიარებისა და 
სიყვარულის მოსაპოვებლად.

ჩვენ, თანამედროვე ადამიანებს, არ გვაინტერესებს არც გმირის პათო-
ლოგიური ხასიათი და ოჯახური ამბები, და არც მისი სქესობრივი ცხოვრე-
ბა, საჭმლის მონელება ან ძილი. ჩვენთვის ასევე არა აქვს მნიშვნელობა, რა 
სულიერი ცხოვრებით ცხოვრობდა ეს გმირი, როგორი აღზრდა მიიღო, როგორ 
სწავლობდა ან რა წიგნებს კითხულობდა და ა.შ.

დღეს ჩვენს განსაკუთრებულ ინტერესს მხოლოდ ის გმირი იმსახურებს, 
რომელმაც მოახერხა და თავისი ადამიანური თვისებებისა და აღზრდის წყა-
ლობით იერარქიაში სრულყოფილად გაითავისა საკუთარი ფუნქცია, მაგრამ 
არ დაკარგა ის საოცარი, ძლიერი სასიცოცხლო იმპულსი, პიროვნებას მომხიბ-
ვლელს რომ ხდის და ღირებულებას მატებს როდესაც პიროვნებასა და იერარ-
ქიას შორის კონფლიქტი ხდება, სწორედ ეს გვგონია ის საჯილდაო ქვა, რომლის 
მიხედვითაც ვაფასებთ, რამდენად დიდ პიროვნებასთან გვაქვს საქმე.

მაგრამ რაც უფრო ნაკლებად ვამართლებთ იმ მეამბოხის საქციელს, რომე-
ლიც არსებული წესრიგის დანგრევას საკუთარი ახირებისა და შფოთვის წყალო-

ბით ცდილობს, მით უფრო მეტ პატივს მივაგებთ ამ ჭეშმარიტად ტრაგიკული 
მოვლენების მსხვერპლთა ხსოვნას.

ვფიქრობთ, ინტერესის გამოჩენა მხოლოდ ამ ჭეშმარიტი გმირების მიმართ 
გვმართებს, რომლებიც შეიძლება მისაბაძ მაგალითად გავიხადოთ. ასეთ შემ-
თხვევაში ბუნებრივი და გამართლებული იქნება ჩვენი დაინტერესება მათი 
პიროვნებით, სახელით და სახის გამომეტყველებით, რადგან თვით ყველაზე 
სრულყოფილ იერარქიას და ყველაზე მოწესრიგებულ ორგანიზაციასაც კი არ 
უნდა ვუყურებდეთ როგორც მკვდარ და თავისთავად უსულგულო ნაწილებით 
აწყობილ მანქანას, არამედ მასში უნდა ვხედავდეთ ცოცხალ სხეულს, რომელ-
შიც თითოეულ ნაკვთსა თუ ორგანოს თავისი არსებობის წესი და თავისუფლება 
აქვს, ხოლო ეს სხეული ისეთ სასწაულში მონაწილეობს, სიცოცხლე რომ ჰქვია. 
სწორედ ამ მოსაზრებით ვხელმძღვანელობდით, როდესაც გადავწყვიტეთ, 
მოგვეძიებინა ცნობები რიოში მარგალიტებით თამაშის მაგისტრის, იოზეფ კნე-
ხტის ცხოვრებიდან, ამასთან, ყველაზე მეტად მისი დანატოვარი ხელნაწერები 
გვაინტერესებდა. მერე კი მისი რამდენიმე ხელნაწერი მართლაც ჩაგვივარდა 
ხელში და, ვფიქრობთ, ისინი მკითხველსაც დააინტერესებს.

ორდენის წევრები, უპირველეს ყოვლისა კი, თამაშის მაგისტრები, სრულად 
თუ არა, ალბათ ნაწილობრივ მაინც იცნობენ იმ მასალას, რომელიც მე უნდა 
მოგაწოდოთ კნეხტის პიროვნებისა და ცხოვრების შესახებ, ამიტომაც ეს წიგნი 
მხოლოდ ამ წრისთვის არ არის განკუთვნილი და იმედი მაქვს, რომ იგი კიდევ 
ბევრი გონიერი მკითხველისკენ გაიგნებს გზას.

ამ წიგნის მკითხველები მხოლოდ ზემოხსენებული, ვიწრო წრის ადამიანები 
რომ ყოფილიყვნენ, მას არც შესავალი დასჭირდებოდა და არც კომენტარები. 
მაგრამ რაკი გვინდა, რომ ჩვენი გმირის ცხოვრებით და მისი ხელნაწერებით 
ორდენის გარეთაც დაინტერესდეს მკითხველი, ამიტომ საკმაოდ რთული ამო-
ცანის წინაშე აღმოვჩნდით. ახლა ჩვენი ვალია, საქმეში ნაკლებად ჩახედული 
მკითხველისთვის წიგნს რიოში მარგალიტებით თამაშის მნიშვნელობისა და 
ისტორიის შესახებ საყოველთაოდ გასაგები ენით დაწერილი, მცირე შესავალი 
წავუმძღვაროთ.

გვინდა, ხაზგასმით აღვნიშნოთ, რომ ამ საყოველთაოდ გასაგებ შესავალს 
არავითარი სურვილი და პრეტენზია არ გააჩნია, ჩაუღრმავდეს თამაშთან და 
მის ისტორიასთან დაკავშირებულ პრობლემებს, თავად ორდენის შიგნით რომ 
არსებობს. აქვე უნდა აღვნიშნოთ, რომ ამ საკითხების ობიექტურად შეფასების 
დრო ჯერჯერობით არ დამდგარა.

ამიტომ ნურავის ექნება იმის მოლოდინი, რომ რიოში მარგალიტებით თამა-
შის სრულ ისტორიას და თეორიას წარმოვადგენთ, რადგან დღეს ამ საქმესთან 
შეჭიდება თვით ყველაზე საზრიან და გონებამახვილ ავტორებსაც კი გაუჭირ-


